
A creación deste Día da Ilustración, á parte de ser unha iniciativa pioneira na 
península e, se non estou equivocado, nos demais países do noso contorno, é unha 
demostración máis de como a cultura visual conseguiu despoxarse de moitos dos 
prexuízos que existían socialmente na súa contra.  

A ilustración gráfica abrangue moitos campos, e hai que dicir que non todos 
teñen que ver directamente co libro. Por exemplo, a publicidade, as aplicacións en 
roupa ou en obxectos de merchandising ou embalaxe, o audiovisual, coa preparación de 
deseños de personaxes ou de fondos, storyboards, etcétera. Mais, centrándonos no 
libro e a lectura, pasou a época en que roldaba a falsa idea de que un libro serio e 
respectable o é polo seu texto escrito, e o demais son aditamentos. 

Un argumento moi sinxelo xa desmontaría esta idea: o saber científico non 
tería avanzado historicamente se non fose pola ilustración gráfica, e de feito está 
estudado o inmenso avance que supuxo para a ciencia que esas ilustracións puidesen 
ser reproducidas de forma fidedigna coa chegada da imprenta.  

En todo caso, unha parte cada vez máis importante do público é consciente de 
que un libro ilustrado ofrece cousas diferentes que un só con texto escrito. Cousas 
que non son nin mellores nin peores: diferentes. 

Este público decatouse de que unha ilustración implica tamén un exercicio de 
lectura, e iso implica aprendizaxe: tamén hai que aprender a mirar e a ler unha imaxe. 
Falando en termos semióticos, a ilustración é tamén un texto que hai que entender. No 
caso do libro ilustrado tradicional, a ilustración non só acompaña o texto escrito, 
senón que interactúa con el, dota o conxunto dunha nova lectura. Por iso existen 
libros narrativos compostos só por ilustracións, e que, a pesar de non levaren texto 
escrito, contan unha historia, expresan ideas, emocións, transmiten mensaxes. 
Ademais, o campo está aberto tamén a libros gráficos non esencialmente narrativos, 
pero que tampouco son catálogos de arte, senón libros con obra concibida 
especificamente para eles. 

Así, nos últimos anos en España vénse dando un proceso moi interesante de 
crecemento do libro gráfico, do libro ilustrado para adultos (entendido isto como libro 
para todo tipo de públicos, non só dirixido ao infantil e xuvenil), que xunto co cómic 
en xeral e a chamada novela gráfica en particular, está creando moitas novas 
posibilidades, ata o punto de que moitas librarías aínda non teñen moi claro en que 
sección poñer certos libros ilustrados, ao tempo que outras en cambio están a 
especializarse nesta área en crecemento.  

Así pois, o panorama sería especialmente apropiado para o desenvolvemento 
da obra dos ilustradores. Non obstante, o dobre contexto de crise que afecta á 
industria do libro fai que as cousas non estean sendo fáciles para eles nestes 
momentos. Temos a crise económica, por unha parte, e por outra, a crise do 
paradigma e do tipo de mercado do libro, que ten tamén a súa particular burbulla que 
está afogando por sobreprodución as pequenas editoras e as librarías. Á conxelación 
dos prezos dos ilustradores, que levaban practicamente sen variar desde os noventa, 
sumóuselle coa crise a inclusión de cláusulas abusivas nos contratos de moitas 
editoriais; unhas cláusulas que procuran facerse coa máxima cantidade de dereitos a 
cambio do mínimo. Por exemplo, moitos contratos de importantes editoras inclúen 
agora «por defecto» unha cláusula segundo a cal as ilustracións poderán ser usadas 



pola editorial ou algunha das súas filiais noutros proxectos que non teñan nada que ver 
co libro para as que foron feitas. Tendo en conta que o negocio editorial está a se 
expandir velozmente a todo tipo de producións dixitais, e que os conglomerados 
editoriais son cada vez maiores, unha ilustración pensada para unha obra concreta 
podería acabar, ás veces sen sequera remuneración a maiores, ilustrando unha axenda, 
unha aplicación multimedia ou un obxecto de merchandising da editorial. Á parte do 
empobrecemento creativo que isto supón, e da confirmación de que para a grande 
industria editorial o que conta é a cantidade moito máis que a calidade, esta política vai 
en detrimento do traballo de moitos ilustradores. Ninguén vai encargar unha 
ilustración que xa pode sacar de aquí ou de alí. 

Non obstante todo isto, o panorama dixital abre tamén moitas posibilidades 
para os ilustradores, e se esas cláusulas abusivas logran ser contidas, pode haber 
vantaxes para todos, tanto autores como editores. Para os ilustradores, por exemplo, 
experimentar con novos contornos de traballo, como os interactivos e a animación. 
Para os editores, e con eles os autores, novas vías de comercialización para explorar, 
como é a da edición baixo demanda. Esta forma de explotación, aínda apenas 
implantada pero posible, permitiría unha tiraxe adecuada ao público real, e deixar a 
carreira frenética de exemplares destinados a subsistir apenas unhas semanas nos 
andeis da libraría para despois converterse de novo en pasta de papel en moitos casos. 

De todo isto, pero sobre todo de como encaran o seu traballo os nosos 
ilustradores hoxe en Galicia, falaremos hoxe nesta mesa redonda. Tanto das súas 
motivacións e as súas inspiracións como dos seus procesos de traballo, de como 
enfrontan os problemas ou os novos retos da nosa época, que, non o esquezamos, 
está a supor un cambio xigantesco en moitos campos. 


